
ДЗЯРЖАВА СКАСАВАЛА ЛЬГОТЫ
КАЛІ ВЕЛЬМІ ПАПРАСІЦЬ – ЯНА ПАДКІНЕ ПАРУ ТЫСЯЧ РУБЛЁЎ У ДАПАМОГУ

17 снежня многія белару­
сы атрымалі навагодні пада­
рунак – пачаў дзейнічаць за­
кон  “Аб  дзяржаўных  сацы­
яльных ільготах, правах і га­
рантыях для асобных катэго­
рыяў  грамадзян”.  Больш
слушна было б яго назваць
законам аб пазбаўленні льго­
таў.

Адпаведны ўказ Аляксандр
Лукашэнка падпісаў сёлета 14
чэрвеня. Намесніца кіраўніка
прэзідэнцкай адміністрацыі
Наталля Пяткевіч тады адра­
зу папярэдзіла: усенароднага
абмеркавання не будзе. На­
род не асабліва абурыўся. На
дэманстрацыю выйшлі (дак­
ладней  сказаць  –  выехалі)
толькі  інваліды­вазочнікі,
якіх  спрабавала  разагнаць
міліцыя, але ўрэшце іх пры­
нялі ў прыёмнай адміністра­
цыі. Акурат гэтай катэгорыі
інвалідаў ільготы ў асноўным
пакінуць.

Дзе­нідзе праводзілі акцыі
пратэсту студэнты, страйка­
валі донары.

У лістападзе прайшла ак­
цыя пратэсту апазіцыі пад на­
звай  “Сацыяльны  марш”.
Марш  сабраў  не  больш  за
паўтары тысячы чалавек.

Цяпер многія людзі выму­
шаныя будуць вучыцца жыць
па­новаму.

Нагадаем, хто пазбаўляец­
ца  льготаў  згодна  з  новым
законам:

ДЗЕЦІ
—  Скасаваная  льгота  ў

выглядзе бясплатных лекаў
для дзяцей да 3­х гадоў;

— Не будуць атрымліваць
бясплатныя лекі дзеці загіб­
лых ці памёрлых, калі яны ат­
рымліваюць пенсію з выпадку
страты кармільца;

— Дзеці школьнага ўзрос­
ту пазбаўляюцца льготы на
праезд у грамадскім транс­
парце;

— Захоўваецца бясплатны
праезд  толькі  для  дзяцей­
інвалідаў, дзяцей ва ўзросце
да  7  гадоў  і  сіротаў,  у  якіх
няма апекуноў;

—  Бясплатна  змогуць
ездзіць у транспарце тыя, хто
суправаджае  інваліда  1­й
групы альбо дзіцёнка­інвалі­
да ва ўзросце да 18 гадоў.

ДОНАРЫ
Пазбаўлены 50­працэнт­

най скідкі на лекі  і пратэза­
ванне зубоў.

ЧАРНОБЫЛЬЦЫ
Пазбаўляюцца бясплатна­

га атрымання лекаў;
—  бясплатнага  вырабу  і

рамонту зубных пратэзаў;
— штогадовага бясплатна­

га  лекавання  ў  санаторыях
альбо  грашовай  кампенса­
цыі ў памеры сярэдняга кош­
ту пуцёўкі;

— бясплатнага праезду ў
транспарце ад месца жыхар­
ства да месца лекавання ці
абследавання і назад;

— кампенсацыі выдаткаў
на медычнае абслугоўванне Цяпер гэта ўжо гісторыя... Ільготныя праязныя білеты на

транспарт, Мінск, 2007 год, фота з архіву.

дома;
— забеспячэння прадук­

тамі харчавання паводле ме­
дычных нормаў;

­­ бясплатнага ўтрымання
дзяцей у дашкольных устано­
вах і ўстановах санаторнага
кшталту;

— 50­працэнтнай льготы
на квартплату;

— бясплатнага праезду ў
гарадскім  і  прыгарадным
транспарце.

Варта  нагадаць,  што
ліквідатары, якіх у Беларусі
108 тысяч чалавек, ужо былі
пазбаўленыя  некаторых
ільготаў прэзідэнцкім указам
ад 1 верасня 1995 году.

ВАЙСКОЎЦЫ
За выключэннем тых, хто

праходзіць тэрміновую служ­
бу ў войску, а таксама суво­
раўцаў, вайскоўцы больш не
маюць права на бясплатнае
атрыманне лекаў  і пратэза­
ванне зубоў.

ВЕТЭРАНЫ
Для ветэранаў вайны ўсе

льготы – у тым ліку, бясплат­
нае  забеспячэнне  лекамі  і
пратэзаванне зубоў захоўва­
юцца.

Былыя вязні канцлагераў
гэтай льготы пазбаўляюцца.

Захоўваюцца  льготы  ў
выглядзе першачарговага аб­
слугоўвання у медычных ус­
тановах  і шпіталізацыі. Для
ветэранаў, якія працуюць, гэ­
тыя льготы скасаваныя.

Жонкі  Герояў  Савецкага
Саюзу  і Кавалераў ордэнаў
Славы  пазбаўляюцца  бясп­
латных лекаў. Удовы ўдзельн­
ікаў вайны пазбаўляюцца 50­
працэнтнай скідкі на аплату
камунальных паслугаў.

Ветэраны  баявых  дзеян­
няў на тэрыторыі замежных
дзяржаваў (Афганістан і інш.)
пазбаўляюцца  50­працэнт­
най льготы пры аплаце каму­
нальных паслуг, скідкі на ап­
лату  ўстаноўкі  тэлефона,  а
таксама бясплатнага забеспя­
чэння лекамі і пратэзавання
зубоў.

Самая шматлікая катэго­
рыя льготнікаў — ветэраны

працы. Для іх больш не дзей­
нічаюць ільготы ў выглядзе
50­працэнтнай скідкі на лекі
(ва  ўзросце  старэй  за  70
гадоў), бясплатнага пратэза­
вання зубоў і 50­працэнтнай
скідкі на праезд у гарадскім і
прыгарадным транспарце.

ІНВАЛІДЫ
Для інвалідаў 1­й і 2­й гру­

паў захоўваюцца 90­працэнт­
ная скідка кошту лекаў, бясп­
латнае пратэзаванне зубоў і
некаторыя іншыя паслугі, але
з агаворкай: на  іх не маюць
права грамадзяне, якія сталі
інвалідамі ў выніку алкаголь­
нага  ці  наркатычнага  ап’я­
нення.  Інваліды  3­й  групы
пазбаўляюцца  50­працэнт­
най льготы на лекі і бясплат­
нага пратэзавання зубоў.

СТУДЭНТЫ
Пазбаўляюцца льготаў на

праезд у гарадскім транспар­
це  і чыгункай на тэрыторыі
Беларусі (з 1 кастрычніка па
30 чэрвеня).

Аляксандр Лукашэнка абя­
цаў  на  сустрэчы  са  студэн­
тамі ВНУ ў Магілёве, што да
сярэдзіны снежня будзе вы­
рашана  пытанне  аб  павы­
шэнні  стыпендыі,  каб  кам­
пенсаваць выдаткі на праезд.
Але  гэтага  не  здарылася.
Лічыцца, што цяпер асобным
студэнтам  будуць  матэры­

яльна  дапамагаць  рэктары
ВНУ.

Цікава,  што  ўказ  Лука­
шэнкі № 638 «Аб некаторых
мерах  дзяржаўнай  падт­
рымкі”, які павінен неяк заг­
ладзіць наступствы ліквідацыі
льготаў праз “адрасную дапа­
могу”  з’явіўся  літаральна  ў
апошні дзень перад апубліка­
ваннем згаданага закону.

“Адрасная дапамога”, згод­
на з указам,  у некаторых вы­
падках можа скласці ўсяго 1
тысячу рублёў, але нават яе
змогуць  атрымаць  толькі
тыя, чый прыбытак не пера­
вышае 185 тысяч рублёў.  (З
новага году – 219 тысяч).

Між  тым,  як  паведамляе
Еўрапейскае радыё для Бела­
русі, неабходная для атры­
мання дзяржаўнай дапамогі
даведка з БРТІ каштуе 3500
рублёў. А студэнтам­платні­
кам ніякай дапамогі не будзе
наогул.

У  інтэрв’ю  Еўрадыё  на­
чальніца ўпраўлення дзяр­
жаўнай  сацыяльнай  падт­
рымкі  насельніцтва
Міністэрства працы  і сацы­
яльнай  абароны  Валянціна
Сяргеева патлумачыла, што
трэба рабіць, каб атрымаць
адрасную дапамогу:  “Трэба
звяртацца  ва  ўпраўленне
працы, занятасці  і сацыяль­
най абароны па месцы жы­
харства. Калі заяўнік прыйдзе

з поўным пакетам дакумен­
таў, якія пацвярджаюць пры­
бытак  і склад сям’і, тады на
працягу 5 дзён камісія пры­
мае рашэнне,  і на працягу 3
дзён яго паведамляе”.

Карэспандэнтка радыё да­
ведалася ва ўпраўленні пра­
цы  аднаго з раёнаў сталіцы,
якія дакументы патрэбныя,
каб атрымаць дапамогу для
сваёй сям’і.

Сярод неабходных даку­
ментаў былі названыя давед­
ка аб прыбытках яе  і мужа,
усіх чальцоў сям’і. Потым па­
вінен быць праведзены акт
абследавання  –  ці  не  здае
нехта з іх гараж, пакой, пры­
сядзібны ўчастак, спатрэбіцца
даведка з БРТІ, копія заклю­
чэння  шлюбу,  даведка  аб
тым, ці зарэгістраваныя вы
індывідуальным  прадпры­
мальнікам, а таксама даведка
з ЖЭС.

Пасля гэтага, калі ўсе да­
кументы  будуць  у  парадку,
дзяржава выплаціць розніцу
паміж прыбыткам і бюджэтам
пражытковага мінімума. Ця­
пер  гэта  будзе  219  тысяч
рублёў.   Калі ў каго атрыма­
ецца, скажам, 218 тысяч, ад­
паведна і выплочваць будуць
у месяц на аднаго чалавека 1
тысячу з нечым. Такая дапа­
мога будзе аказвацца 6 меся­
цаў.

Аглядальнік

“Сацыяльны марш” у сталіцы Беларусі сабраў усяго пару тысяч чалавек, якія пратэставалі суп-
раць адмены льготаў. Мінск, 4-га лістапада 2007 году. Фота з архіву газеты «Свабода».

ГЕНЕРАЛЬСКАЕ АДСТУПЛЕННЕ
ВЫЕЗД
ДАЗВОЛЕНЫ

Суседзі

На  гэтым  тыдні  прыйшлі
дзве  навіны…Яны  тычацца
свабоды перасоўвання гра­
мадянаў РБ. З аднаго боку, з
1­га  студзеня  2008  году
больш не трэба атрымліваць
анахранічны дазвол на выезд
за мяжу. (Праўда, грошы, вып­
лачаныя грамадзянамі за ад­
паведны штампік у пашпарце,
вяртаць ім ніхто не збіраец­
ца.)

З другога боку, для таго,
каб паехаць у Літву, Латвію ці
Польшчу,  давядзецца  зап­
лаціць за візу 60 еўра. З 21­га
снежня гэтыя краіны афіцый­
на  ўступілі  ў  Шангенскую
зону. Разам з названымі краі­
намі да яе далучыліся такса­
ма Эстонія, Чэхія, Венгрыя,
Славакія, Славенія і Мальта.
Цяпер  яны  ўваходзяць  у
Шангенскае пагадненне ра­
зам з астатнімі краінамі Еў­
развяза,  за  выключэннем
Балгарыі і Румыніі, а таксама
Вялікабрытаніі.

Шангенская віза, атрыма­
ная ў дыпламатычным прад­
стаўніцтве адной з названых
краінаў, у тым ліку суседніх з
Беларуссю, дзейнічае ва ўсіх
дзяржавах  ЕЗ,  якія  ўваход­
зяць у пагадненне. Атрымаў­
шы яе, грамадзянін Беларусі
можна  свабодна  ездзіць
амаль па ўсёй Еўропе. Кант­
роль на сухапутных і марскіх
межах пашыранай Шангенс­
кай зоны будзе спынены 21
снежня, на паветраных – з 30
сакавіка 2008 году. Пасоль­
ствы краін, якія ўступаюць у
Шанген, пачнуць выдаваць
шангенскія візы таксама 21
снежня. Кошт іх для грамад­
зянаў Беларусі будзе 60 еўра.
Але  гэта  не  адзіная  ўмова
для атрымання візы – трэба
аформіць і падаць у пасоль­
ства дакументы альбо звесткі,
якія  пацвярджаюць  плаце­
жаздольнасць грамадзяніна.

Як  патлумачылі  ў  Еўра­
камісіі, у асобных выпадках
абавязковы збор можа быць
зменшаны.

У Літве, Латвіі  і Польшчы
захаваюцца таксама нацыя­
нальныя  візы,  але  яны  бу­
дуйць дзейнічаць толькі на
тэрыторыі гэтых краін.

Перад пачаткам суда паводле скаргі пісьменніка Чаргінца да га-
зеты “Наш час”. У першым шэрагу сядзяць (злева направа): жур-
наліст Аляксандр Тамковіч, эксперт Беларускай асацыяцыі жур-
налістаў Андрэй Бастунец і галоўны рэдактар газеты “Наш час”
Аляксей Кароль. Мінск, 19 снежня 2007 году.

У  Барысаўскім  дзяржаў­
ным політэхнічным каледжы
завяршаецца  прымусовая
падпіска на дзяржаўныя СМІ.

Колькі год запар «падпіс­
ная кампанія» ў гэтай устано­
ве мяне паспяхова абмінала.
Дзе мог ­­ даваў парады, як
пазбегнуць  прымусовай
падпіскі, дзе ­­ проста спачу­
ваў. Але зараз сітуацыя зак­
ранула і мяне. Я застаўся пе­
рад выбарам: альбо прынцы­
пова  адстойваць  пазіцыю,
альбо здацца.

Канечне, здавалася б, про­
ста сказаць “не”, гледзячы ў
вочы ідэолагу. Спыняе толькі
адна  акалічнасьць  ­­  гэта
магу зрабіць толькі я адзін.
Астатнія прамаўчаць і апла­
цяць са свайго мізэрнага за­
робку дадаткова і маю суму...
Абсурднасць сітуацыі палягае

яшчэ ў тым, што адзін чала­
век вымушаны здаваць гро­
шы на газету некалькі разоў:
як  сябра  цыклавой  камісіі
плюс  як  просты  служачы  ў
межах  аднаго  з  падраздзя­
ленняў каледжа. Да таго ж,
тыя самыя выданні выпісва­
юць яшчэ і ягоныя сваякі.

Лідэрскія пазіцыі ў падпіс­
цы займае, вядома ж, СБ (“Бе­
ларусь сегодня” – рэд.). Для
«бедных» падраздзяленняў
існуе дэмакратычны выбар:
СБ, мясцовае выданне «Адзін­
ства», «Звязда» і яшчэ парачка
больш  танных  газетак.  Для
выкладчыкаў таксама прадуг­
леджана магчымасць прыму­
сова падпісацца на “Настаўн­
іцкую газету”. І гэта пры тым,
што  пералічаныя  выданні
можна  свабодна  ўзяць  у
бібліятэцы  каледжа.  (Самі

бібліятэкары прымусу такса­
ма не ўніклі). Убачыць стосы
гэтых  газет  можна  дзе  заў­
годна, акрамя, хіба што, пры­
біральні. Якасць паперы не
дазваляе выкарыстоўваць іх
па сапраўдным прызначэнні.

Усе абураюцца, але далей
за ціхае абмеркаванне сярод
«сваіх» справа не заходзіць:
«усё роўна праўды не даб’ем­
ся, ды, крый Божа, яшчэ ў ня­
міласць да начальства пат­
рапім». Начальства, быццам
бы, таксама ні пры чым: «Нас
таксама прымушаюць, даюць
зверху лічбы, вось і  круціся,
як хочаш»,  ­­ чуецца ад яго.
Застаецца толькі ціха паспа­
чуваць...

Антон Памяркоўны,
Барысаў

19 снежня ў судзе Перша­
майскага  раёна  Мінска  па­
чаўся судовы працэс паводле
скаргі  члена  Савета  Рэс­
публікі Мікалая Чаргінца на
газету “Наш час” і  журналіста
Аляксандра  Тамковіча.
Скаржнік лічыць, што надру­
каваны ў гэтым выданні ар­
тыкул журналіста “Генерал і
сенатар  Мікалай  Чаргінец”
абражае  яго  гонар  і  год­
насць. Ён запатрабаваў 500
мільёнаў рублёў маральнай
кампенсацыі  ад  рэдакцыі  і
100 мільёнаў – ад Тамковіча,
які пакутуе на цяжкую хваро­
бу.

У судзе стала вядома, што
Чаргінец  пагадзіўся  змен­
шыць свае прэтэнзіі да жур­
наліста  да  5  мільёнаў  і  да
“Нашага часу” – да 50 мільё­
наў.

Сам ён у судзе не з’явіўся.
Прадстаўніца скаржніка за­
чытала ліст Тамковіча, у якім
той  выказвае  шкадаванне,
што публікацыя абразіла пал­
ітыка.  Пры  гэтым  ён  не  ад­
маўляецца  ад  ацэнак,  якія
выказваюцца  ў  артыкуле.
Пацвердзіў  сваю  пазіцыю
журналіст і ў судзе.

Найбольш  старшыню

прыўладнага Саюзу пісьмен­
нікаў Беларусі Чаргінца абу­
рыла ў публікацыі фраза пра
“нізкую якасць ягоных тво­
раў”. Абарона патрабавала
літаратурнай экспертызы ар­
тыкула,  але  суддзя  Алена
Ананіч адмовіла ў гэтым.

У судзе выступіў сведка з
боку  Чаргінца,  які  пац­
вердзіў,  што  той  служыў  у
Афганістане. (Чаго Тамковіч

у сваім артыкуле і не адмаў­
ляў). Сведка, у прыватнасці,
заявіў, што “на кухні ў Міка­
лая Іванавіча стаяў кулямёт, а
ў зале ляжалі гранаты”.

Судовы прысуд у справе
будзе абвешчаны, калі гэты
нумар газеты “Свабода” ўжо
выйдзе ў свет.

Паводле СМІ

ПАДПІШЫСЯ
НА ПРЭМІЮ

Пошта рэдакцыі

ГЕНАДЗЬ БУРАЎКІН, ПАЭТ:

“КАБ МЫ ВЫКАРАСКАЛІСЯ”
Жыць без надзей немагчыма.
Чакаю, каб нарэшце з’явілася
адчуванне,  што  ў  Беларусі
будзе  лепш.  Наступны  год
для  Беларусі  будзе  вельмі
няпросты і нялёгкі. Таму ча­
каю, каб мы выкараскаліся з
той  эканамічнай  сітуацыі,
якая,  мне здаецца, налета не
палепшыцца. З той ідэалагіч­
най сітуацыі, якая з кожным
годам  у  нас  пагаршаецца  і
пагаршаецца. Я маю на ўвазе
становішча з беларускай мо­
вай, з прапагандай беларус­

кай літаратуры. Са школьніцтвам нашым. Таму хачу, каб у
новым годзе гэтых цяжкасцяў хаця б стала меней.

ТАЦЯНА, ХАТНЯЯ ГАСПАДЫНЯ:

“ЧАКАЮ СЮРПРЫЗАЎ”
Я чакаю добрага надвор’я. Каб зіма і лета былі сапраўднымі.
Бо надвор’е таксама ўплывае на наша жыццё, на наш на­
строй. Яшчэ я чакаю сюрпрызаў. Бо яны, хай маленькія, упры­
гожваюць наша жыццё. Нельга ўсё спланаваць. І калі ўсё пла­
нуеш, жыццё здаецца нецікавым. Хай Бог уносіць свае карэк­
тывы. Яшчэ я чакаю, калі маё дзіця загаворыць. Яшчэ я чакаю
новых адкрыццяў, звязаных з людзьмі, падзеямі, кнігамі,
фільмамі. А таксама з падарожжамі.  І чакаю нараджэння
дзіцяці.

ЯРАСЛАЎ РАМАНЧУК, ЭКАНАМІСТ-АНАЛІТЫК:

“АЧЫШЧЭННЯ ПРАЎДАЙ”
Перш за ўсё, чакаю абуджэн­
ня  людзей  падчас  парла­
менцкіх  выбараў.Чакаю
больш праўды. Большай па­
вагі да палітычнай і эканамі­
чнай свабодаў. А таксама ча­
каю, што патрыятызм белару­
саў дазволіць  ім з’яднацца
на новым этапе і дабіцца рэ­
альных крокаў наперад у рэ­
формах. Чакаю, каб людзі пе­
расталі хлусіць адзін аднаму
– што ў нас усё добра і што
мы “сярэдні клас”. Каб спа­
чатку яны пачалі прыбіраць
у пад’ездах  і не плявалі на
падлогу. Каб на вуліцах не

хамілі адзін аднаму. І безумоўна, чакаю праўды ад уладаў у
адносінах да людзей, да бізнесу і праўды з боку бізнесменаў
да пакупнікоў. Беларусі трэба ачышчэння праўдай.

КАНСТАНЦІН, МЕНЕДЖЭР:

“НІЧОГА ЦІКАВАГА Ў БЕЛАРУСКІМ
ЖЫЦЦІ НЕ ЧАКАЕЦЦА”
Як усе беларусы, я жыву па гэты бок тэлевізійнай скрыні. А ў
тэлескрыні ў 2008­м годзе будуць адбывацца вельмі цікавыя
рэчы. Можа з’явіцца жанчына­прэзідэнт у Злучаных Штатах.

Можа з’явіцца нацыянальны лідэр у Расіі. Цікава будзе. Але
гэта ўсё адбудзецца па той бок экрана. А вось па гэты бок я
не столькі чакаю, колькі жадаю: “Толькі Зянон!”. Надакучылі
адвечныя размовы пра тое, што “наступны год Лукашэнка не
вытрымае”. Таму нічога цікавага ў нашым беларускім жыцці
не чакаецца.

АЛЕСЬ ПУШКІН, МАСТАК:

“ЧАКАЕМ ГАСЦЕЙ”
Напрыканцы гэтага году на
TV  POLONIA  выйшаў  фільм
пра  Алеся  Пушкіна.  Я  яго
яшчэ  не  бачыў,  але  думаю,
што пасля гэтага фільма буд­
зе вядомая пазіцыя мастака
Пушкіна ў Польшчы, Нарвегіі
ды  іншых  краінах.  Чакаю
большай вядомасці, выста­
ваў. Чакаю, што будзем летам
будаваць калодзеж. Чакаем
гасцей, якія да нас летам бу­
дуць  прыязджаць.  Чакаем
больш жорсткіх адносінаў да
нас, беларускамоўных, з боку
дзяржавы. Я не ўяўляю, каб
начальнік аддзела культуры

Крупскага райвыканкама прыйшоў да мне з прапановамі вы­
ставаў і культурных праектаў. Хочацца, каб у Беларусі нале­
та з’яўлялася болей моладзі – такіх, як Зміцер Федарук, як На­
ста Палажанка. Гэта самыя яркія асобы, якія мне запомніліся
ў 2007­м годзе. Найбольш яркія падзеі мінулага году – гэта
акцыі маладафронтаўцаў. Яшчэ налета буду наводзіць пара­
дак са сметнікамі на нашай вуліцы. Буду сачыць, каб людзі не
засмечвалі берагі нашай рэчкі, каб яна захавалася ў чысціні
для маіх дзяцей.

НАДЗЕЯ, НАСТАЎНІЦА:

“КАБ БЕЛАРУСЫ ЧАСЦЕЙ ДУМАЛІ
ПРА ДЗЯЦЕЙ”
Каб беларусы ў новым годзе часцей думалі пра дзяцей. Як мы
іх выхоўваем? Які мы ім падаем прыклад? Хлусячы на працы.
Цішком буркочучы на кухні. Запабягаючы перад начальствам.
Каго мы, урэшце, выхаваем?

АЛЕГ ТРУСАЎ,
СТАРШЫНЯ ТАВАРЫСТВА БЕЛАРУСКАЙ МОВЫ:

“ПРЫЙШОЎ ЧАС
ВЫХОДЗІЦЬ З ПАДПОЛЛЯ”

Я чакаю яшчэ большай ак­
тыўнасці моладзі. Таму што ў
гэтым  годзе  яна  праявіла
сябе даволі яскрава. І я спад­
зяюся, што гэтая актыўнасць
будзе  яшчэ  большай.  На­
прыклад — у пытанні выбару
мовы  ў  ВНУ.  Мы  дамагліся
таго, што студэнт можа выбі­
раць. Чакаю, каб больш дзя­
цей пайшлі ў беларускамоў­
ныя садкі, беларускамоўныя

ЧАГО ВЫ ЧАКАЕЦЕ АД 2008-ГА ГОДУ?

школы. Каб дабіваліся ў рус­
камоўных школах выкладан­
ня беларускай гісторыі і геаг­
рафіі па­беларуску. Я чакаю,
што 2008 будзе годам ініцыя­
тываў на месцах. Таму што,
лічу, прыйшоў час выходзіць
з падполля. Сёлета гомельскі
хлопец дамогся беларуска­
моўных  мытных  дэклара­
цыяў.  Яшчэ  адзін  хлопец  у
Бярозе стварыў цэлы клас.  У
Магілёве стварылі беларуска­
моўны  садок.  Тое  самае  ў
Гродне робяць. Я спадзяюся,
што гэтыя працэсы налета бу­
дуць больш актыўнымі.

ЗМІЦЕР, БЕСПРАЦОЎНЫ:

“КАБ
НАВУЧЫЛІСЯ
ГАВАРЫЦЬ ТОЕ,
ШТО ДУМАЮЦЬ”

Каб беларусы навучыліся
гаварыць тое, што яны дума­
юць насамрэч. Хай гэта цяж­
ка. Гэта так  ім непрывычна.
Але  хаця  б  раз  на  тыдзень
паспрабавалі. Каб пачалі за­
думвацца,  дзеля  чаго  яны
жывуць на гэтай зямлі, у гэты
час.  Дзеля  таго,  каб  наза­
пасіць  грошай  на  “еўрара­
монт”?  Каб  купіць  старую
“іншамарку”? Каб зжэрці бо­
лей кілбасы і паглядзець чар­
говае “Поле цудаў”? Карацей,
каб  пачалі  думаць  не  адно
пра свой жывот.

ВІНЦУК ВЯЧОРКА,
ПЕРШЫ НАМЕСНІК СТАРШЫНІ БНФ:

“НАСТУПНЫ ГОД
МОЖА СТАЦЬ ПАВАРОТНЫМ”

Я спадзяюся, што ўсе на­
фтагазавыя, саюзнапуцінскія
і ўсе іншыя падзеі вакол нас
прымусяць не 87, а ўсе 100
працэнтаў беларусаў лічыць
незалежнасць найвялікшаю
каштоўнасцю. Каб быць гато­
вымі для зберажэння неза­
лежнасці, калі трэба –  і пат­
рываць. Гэта па­першае. А па­
другое,  я  спадзяюся,  што
бальшыня маіх суайчыннікаў
звяжа  ў  адно  слова  “неза­
лежнасць” і слова “свабода”. І

будзе  гатовая  дзеля  сваёй
свабоды, дзеля свабоды сваіх
нашчадкаў таксама чымсьці
рызыкаваць.  Папярэднія
гады паказалі, што мы руха­
емся ў слушным кірунку. На­
ступны год можа быць у гэ­
тым сэнсе паваротным.

ВАЛЯНЦІН АКУДОВІЧ,
ФІЛОСАФ:

“КАБ УСЯ КРАІНА
РАЗАМ
АДЗНАЧЫЛА
ДЗЕНЬ ВОЛІ”

Найперш, я чакаю, што на­
рэшце ў хаце скончыцца ра­
монт, які добра мне абрыд.
Затым, я чакаю, што 2008­мы
год будзе грыбным. А то сё­
лета грыбоў не было, а для

мяне год без грыбоў – няпоў­
ны.  Потым  я  чакаю,  што  ў
Польшчы выйдзе ў перакладзе

на польскую мову мая кніга “Дыялогі з Богам”. А ў Літве па­
літоўску – мая апошняя кніга “Код адсутнасці”. Але чакаю я не
толькі сваіх кніг, але й кніг тых шматлікіх літаратараў і філо­
сафаў, якіх я вельмі цаню, люблю і паважаю. Спадзяюся, што
наступны год для іх будзе плённым. Хацелася б, каб у наступ­
ным годзе ў шапікі вярнуліся забароненыя газеты, у кнігарні
– часопісы. Каб наша радыё і тэлебачанне адкрыла доступ для
тых таленавітых людзей, якіх вельмі многа па ўсёй Беларусі,
але якім перакрыты выхад да шырокай публікі. Натуральна,
як і кожны год, я чакаю, што нарэшце тых, хто любіць свабо­
ду і незалежнасць, ужо не будуць кідаць за краты, звальняць
з працы, з вучобы. Мне хацелася б, хоць гэта малаверагодна,
каб у новым годзе ўся краіна разам адзначыла Дзень Волі 25­
га сакавіка. У жыцці заўжды ёсць месца неверагоднаму. Я тут
падумаў, што, магчыма, кожны раз мы чакаем новага году не
таму, што ён спраўдзіць нашы чаканні. А мы чакаем яго з­за
той інтрыгі, якая спародзіць, магчыма, нешта нечаканае, ад
чаго наша жыццё напоўніцца новымі сэнсамі  і значэннямі.
Дык вось, усім чытачам “Свабоды” і кожнаму чытачу паасоб­
ку я пажадаў бы, каб такая нечаканка ў ягоным жыцці здары­
лася.

ЧАГО ВЫ ЧАКАЕЦЕ АД 2008-ГА ГОДУ?

Беларусы на дарэвалюцыйнай расійскай паштоўцы – і выг-
лядам і зместам зусім не нагадваюць сённяшніх. Надпіс на
паштоўцы: “Белоруссы. Каковы уродились, таковы и есть! Кто
кому миленек – и не умыт беленек!”

Заканчэнне. Пачатак на
стар. 5

НА ЯКІМ ЛОЖКУ СПАЎ ПУЦІН? Саюздрук

АЛЬБО НЯЛАДНА НЕШТА Ў ДАЦКІМ КАРАЛЕЎСТВЕ…

Як робяцца хваліПАД МЯДЗВЕЖЫМ КІПЦЮРОМ
НЕ ТОЛЬКІ МОЎНЫЯ ЗАЎВАГІ

11 снежня, Радыё Рацыя, з
рэпартажу Кастуся Вансяцка­
га: “За ўдзел у мітынге Іваш­
кевіч апынуўся ў прыёмніке­
размеркавальніке”.

13 снежня, Радыё Свабода,
Вячаслаў  Ракіцкі  робіць
анонс сваёй перадачы: “У но­
вай  сустрэчы  з  Валянцінам
Мазецам мы пагаворым пра
наступствы русіфікацыі”.

14 снежня, Радыё Рацыя, у
праграме  “Рацыянальная
думка” эксперт Аляксей Га­
радзецкі разоў 20 паўтарыў
“хабар”  з  націскам  на
апошнім складзе.

16  снежня,  Еўрапейскае
Радыё, праграма “Відавочца”,
Наста  Ігнатовіч звяртаецца
да  маскоўскага  журналіста
Калеснікава: “Раскажыце пра
якія­небудзь пацешныя вы­
падкі з сустрэчаў Пуціна і Лу­
кашэнкі”.

Я не філолаг, але мне і не
трэба ім быць. Якая­небудзь
бабуля з вёскі, якая не закан­
чвала універсітэта, гаворыць
так прыгожа і чыста, што да
яе ўсе філолагі з універсітэ­
таў едуць і ад яе запісваюць,
як трэба гаварыць правільна.
Можа, мне пашанцавала, што

ў мяне асабіста была такая
бабуля – Вольга Іванаўна Ку­
лаковіч  з  вёскі  Кісялі,  што
паміж Заслаўем і Радашкаві­
чамі.  Ад  яе,  ад  бабулі,  ад
іншых сваякоў­землякоў, ад
школьных  настаўнікаў,  ад
“радзіва”, якое любіў слухаць
у  дзяцінстве,  я,  дзякаваць
Богу, чуў добрую беларускую
мову. І таму я магу ўпэўнена
сказаць, што ўсе выпадкі, якія
я сёння пачуў на нашых ра­
дыёстанцыях – гэта не па­на­
шаму, не па­беларуску.

Як лячыць гэтую хваробу,
пра  якую  паэт  Зніч  напісаў

верш:
“Чаму ж твае унукі, Янку,
Паклалі вуха пад кіпцюр

мядзвежы?”
Можа, выкраіць час  і за­

мест некаторых рэпартажаў і
песняў пусціць у эфір галасы
нашых  бабуляў?  Хай  гаво­
раць  пра  сваё:  пра  дзетак,
пра  кароўку,  пра  пеўніка,
гэта не важна, пра што яны
будуць гаварыць. Галоўнае,
слухаць,  як  яны  гавораць.
Лавіць  кожны  гук,  кожную
інтанацыю.  І  потым  самім
паўтарыць у эфіры.

Сяржук Вітушка

Галоўны рэдактар “Совет­
ской Белоруссии” Павел Яку­
бовіч  майстар  апраўдваць
палітыку сённяшніх уладаў. У
апошнім нумары сваёй газе­
ты  ён  дэманструе  новыя
вяршыні майстэрства.

“Вспомним, что в малень-
кой Дании тысяча кубометров
газа стоит не как у нас 119
долларов, а вроде как больше
чем полторы тысячи! И дат-
чане не паникуют, спокойно
живут и старательно рабо-
тают. Да, у них не бывает
вьюжных январей, хотя и у нас
климат потеплел, но у дат-
чан, друзья, иная, адаптиро-
ванная к веку структура эко-
номики. Там никто не ждет го-
сударственной дотации и не
мечтает о «списании долгов».
Никто не работает на склад
и не гордится «объемами»,
там гордятся уровнями про-
даж. (…)

(...) Надо пользоваться пре-
имуществами мощной цент-
ральной власти и давать до-
рогу предприимчивым людям.
Не прогибаться перед «силь-
ными», но помнить о своей
пользе и дружить с соседями,
далекими и близкими. Развен-
чивать заскорузлые мифы о
«диктатуре», приглашать к
нам туристов — пусть серд-
цем почувствуют белору-
сов… ”

Пра якія гэта 119 даляраў
піша спадар Якубовіч? Калі
вам не лянота, вазьміце каль­

кулятар  і падлічыце, колькі
вы плаціце за газ, якім “адор­
вае” нас дзяржава. Як высвет­
ліцца, у гэтым пытанні дзяр­
жава лічыць нас за сапраўд­
ных  еўрапейцаў.  А  наконт
міфаў пра дыктатуру... Што ж,
было б здорава, каб да нас
прыязджала болей заходніх
турыстаў.  Хай  бы  паехалі  ў
любы калгас, дзе 150 тысяч у
месяц – немалыя грошы. Хай
пагавораць з   настаўнікамі  і
лекарамі, якія баяцца лішняе
слова  сказаць,  дзякуючы
“кантракту”. Хай паспрабу­
юць сфатаграфаваць помнік
архітэктуры мінулага стагод­
дзя,  дом  на  вуліцы  Карла
Маркса, 38. Пасля ўсяго гэта­
га яны адчуюць беларусаў не
толькі сэрцам, але й пячон­
кай.

А старшыня Беларускага
Саюзу журналістаў галоўны
рэдактар  “Рэспублікі”  Ана­
толь Лемяшонак даў інтэрв’ю
ўласнаму выданню.

“— Бытует мнение, что
критические материалы есть
только в оппозиционной прес-
се и нет их в государствен-
ной…

— Глупость. В государ-
ственной прессе, в том числе
и на телевидении, достаточ-
но серьезной, острой крити-
ки. Вся разница в том, как она
подается. Мы не кричим и не
паникуем на всю округу, а пы-
таемся разобраться в сути
вопроса. Спокойно и взвешен-

но. Так больше пользы. А мне-
ние такое если и есть, то его
создают сами паникеры. Они
любят слушать свой голос.

Журналист — не свадебный
генерал на чужом пиру. Нас
волнует все, что происходит
в мире, и особенно в своей
стране. В подавляющем боль-
шинстве своем это наиболее
ответственные и чуткие к
чужой беде люди.

Шкада, што спадар Лемя­
шонак не ўдакладніў, у сут­
насці якога пытання яны на­
магаюцца  разабрацца.
Апошнім  часам  найбольш
“злабадзённым”  пытаннем
дзяржаўнай прэсы была пе­
рамога беларускага хлопчы­
ка на “Еўрабачанні” ды гара­
чыя рэпартажы з будаўніцтва
аграгарадкоў. Хай бы спадар
Лемяшонак спусціўся ў мет­
ро ды паслухаў выказванні
пенсіянераў і  наконт адмены
льготаў, і наконт дзяржаўнай
прэсы.

Дзеля  чаго  прыязджаў  у
Мінск  прэзідэнт  Расіі?  Над
гэтым пытаннем б’юцца дзе­
сяткі аналітыкаў і экспертаў.
А, можа, адказ ляжыць на па­
верхні?  Вось,  што  напісала
“Комсомольская  правда”  в
Беларуси” пра дэталі побыту
Пуціна  ў  рэзідэнцыі  Сілічы
пад Мінскам.

“-- Ушли в 5.30 утра, -- рас-
сказал работник ресторана. --
В вип-зал перед визитом спе-
циально завезли новую кожа-

ную мебель, искусственную но-
вогоднюю елку. Дизайнеры над
интерьером работали. Гово-
рят, что никого в зале с пре-
зидентами не было. Есть же
им о чем разговаривать
столько времени…

Два кожаных кресла, диван и
даже живые ели в горшках, ко-
торые украшали вход в вип-
зал ресторана, вчера на наших
глазах увозили обратно в
Минск…

Путина поселили в двухэ-
тажном коттедже номер 3/1.
Это четырехместный номер,
снять его можно за 382 тыся-
чи в сутки. В комнатах аро-
мат натурального дерева от
бревенчатых стен. Мебель бе-
лорусская, кровати застеле-
ны льняным бельем. Специ-
альную перестановку мебели
для Путина не делали. На ка-
кой из четырех кроватей спал
Путин, выяснить не удалось”.

Што  самае  шыкоўнае  ў
жыцці? Вядома, раскоша ча­
лавечых зносінаў. З такім су­
размоўцам, як Аляксандр Лу­
кашэнка, напэўна, ноч праля­
цела незаўважна. А калі яшчэ
ўлічыць чатырохмясцовы ну­
мар... Напэўна, Пуцін пад зас­
лону  свайго  прэзідэнцтва
вырашыў “адарвацца” напоў­
ніцу. Дазволіць сабе немаг­
чымае для простага смярот­
нага. Калі піць, дык з кара­
лём. Калі спаць, дык на чаты­
рох ложках. Без падсялення.

Алесь Канюціч

Невядомая
Беларусь

ПРОСТА ТАК
І ЗНОЎ КАЛЯДЫ З НАВАГОДДЗЕМ ПРЫДУЦЬ НЕЧАКАНА

Фотафакт

Стрэмкі

23 снежня 1937 году стар­
шыня Мінскага гарвыканка­
му Ванееў падпісвае новыя
«Правілы карыстання трам­
ваем». Гэта быў самы страш­
ны год сталінскага генацыду
–  ішлі  татальныя  арышны
“ворагаў народа”.  І  гэта на­
клала свой адбітак на новыя
правілы. У прыватнасці, заба­
раняўся  праезд  асобаў  з
вінтоўкамі, а таксама – кан­
воя  з  арыштаванымі.  Вы­
ходзіць, што да новых праві­
лаў “ворагаў народа” вазілі
па Мінску не толькі ў “варан­
ках”, але і ў звычайным трам­
ваі.

24 снежня 1942 году гітле­
раўцы  закатавалі  Вінцэнта
Гадлеўскага, беларускага пал­
ітыка  і святара. Ксёндз Гад­
леўскі быў першы, хто ў сваіх
казанях перайшоў на бела­
рускую мову.

28 снежня 1862 году ў Бе­
ларусі адкрылася першая чы­
гунка. Яна звязала Гродна з
Парэччам і была часткаю Пе­
цярбурска­Варшаўскай  да­
рогі.

30 снежня 1842 году ў да­
чыненні да Беларусі ўпершы­
ню  быў  ужыты  расійскі
імперскі тэрмін “Саверо­За­
падный край”. Дагэтуль землі,
на якіх жылі нашы продкі, на­
зывалі Літвой. Аднак пасля
далучэння гэтых земляў да
Расіі  спатрэбілася  сцерці  з
памяці народа веды пра кол­
ішнюю самастойнасць і неза­
лежнасць  Вялікага  Княства
Літоўскага. Таму  і з’явілася
назва  “Северо­Западный
край”. Цікава, што з прыхо­
дам  да  ўлады  бальшавікоў
гэты тэрмін ператварыўся ў
яшчэ больш заніжаны –“Се­
веро­Западная область”.

У ноч з 30 на 31 снежня
1917 году бальшавікі гвалтам
разагналі  ў  Мінску  Першы
Ўсебеларускі з’езд, які меўся
вызначыць будучыню краіны
пасля  падзення  Расійскай
імперыі. Рада З’езду абвясціла
пра свае ўладныя паўнамоц­
твы ў межах Беларусі і далей
працягвала сваю працу аж да
25  сакавіка  1918  году,  калі
было  абвешчана  пра  ства­
рэнне незалежнай Беларус­
кай Народнай Рэспублікі.

Стаміўся я. Да іншых сто­
ма прыходзіць увесну, з аві­
тамінозам, а для мяне – на­
прыканцы восені. Або напа­
чатку  зімы.  Мала  таго,  што
дні кароткія, дык яшчэ й па­
нурыя, мокрыя і раскіслыя. І
наперадзе нічога добрага –
некалькі  месяцаў  не  веся­
лейшай зімы, з брудным ад
солі і смогу снегам, з прасту­
дамі  і вечна мокрым носам
ды пасінелымі ад холаду ву­
шамі.  І ўсё раздражняе – на­
ват  тое,  што  ўжо  даўно,  не
дачакаўшыся  каляндарнай
зімы,  усюды  паставілі  ёлкі.
Якія нагадваюць – зноў год
праляцеў, праімчаўся, а пера­
мены ў тваім жыцці бачныя
толькі ў люстэрку,  і  то не ў
лепшы бок.  І зноў Каляды з
навагоддзем прыдуць неча­
кана,  і зноў ты вызначышся,
дзе сустракаць Новы год, у
апошні момант,  і зноў неда­
рэчна, не так, як бы хацелася.
А  хочацца  кожны  раз,  каб
гэта адбылося ў прыгожым
месцы ды ў кампаніі прыго­
жых людзей, а выходзіць як
заўсёды: усе сябры і знаёмыя
разбягуцца хто куды, а ты за­
станешся каля абрыдлага тэ­
левізара, які будзе карміць
цябе ўсё той жа бясконцай
жуйкай,  у  якім  будуць
мільгаць усё тыя ж пысы, тыя
ж  асобы,  прызначаныя  на
ролі народных любімцаў. А
ты і ў звыклыя дні на іх гляд­
зець не хочаш.  І  зноў даеш
сабе  абяцанне  –  не,  так
нельга, трэба нешта прыду­
маць, неяк вырвацца з гэтай
будзённай пасткі, у якой ты
заблытаўся, нібы ў шэрай па­
вуціне, якая зацягнула цябе,

нібы дрыгва, ліпкая твань.
Але як, як?
А можа вось тут жа, цяпер

– проста так, узяўшы пляшач­
ку, паехаць у адведкі да ста­
рога сябра? Мы ж так даўно
не бачыліся, і ён якраз сёння
адзін у сваёй кватэры, і ніхто
нам не будзе перашкаджаць. І
не  трэба  нам  лішніх  цыры­
моній і сервіроўкі, прыстроі­
мся  мы  на  ягонай  кухні,  і
зойме пачэснае месца доб­
рая бутэлечка, а да яе тонка
парэзанае сала з цёмна­чыр­
вонай палоскай, якое, павод­
ле здагадкі паэта, і было ўзо­
рам для нашага сцяга.  І вы­
цягне  мой  сябра  слоічак
грыбоў, сабраных ім жа ў бе­
ларускім  лесе,  і  зварыць
бульбы «ў мундзірах», а і агу­
рочкі ды капустка знойдуцца
таксама. І напоўнім мы запат­
нелыя чаркі,  і кульнём іх за
сустрэчу,  і  зразумеем,  што
ёсць,  ёсць  на  гэтым  свеце
шчасце.  І  будзем  мы  гава­
рыць  пра  ўсё,  пра  сваё
жыццё, пра падзеі ў Польшчы,
Грузіі  і  Расіі,  пра  азонавую
дзіру і пінгвінаў, абмяркуем,
ці  існуюць тэлепатыя і рэін­
карнацыя,  —  аж  пакуль  не
зловім сябе на тым, што гаво­
рым  пра  Лукашэнку.  І  мы
зноў напоўнім чаркі, і вып’ем
за  тое,  каб  ніколі  не  гава­
рыць, не думаць  і не памя­
таць пра гэтую асобу.

І пагаворым мы, як сапраў­
дныя  мужыкі,  пра  жанчын.
Сябра паскардзіцца мне, што
не стала сапраўдных, такіх,
якіх можна было б, як колісь,
называць Чароўнымі Дамамі,
і абагаўляць іх, і служыць ім.
Не, запярэчу я яму, не скажы,

браце,  ёсць  яны  і  цяпер,
толькі разгледзець цяжка іх,
бо яны баяцца самі сябе, але
працэс  пайшоў,  і  жанчыны
зноў  хочуць  быць  жанчы­
намі.

І мы вып’ем за сапраўдных
жанчын,  якія  любяць  нас,  і
якіх  кахаем  мы,  і  запэўнім
адзін аднаго, што хто­хто, а
мы з ім гэтага вартыя. І моц­
на  паціснем  адно  аднаму
рукі, ды вып’ем і за сябе так­
сама.  І тады я скажу свайму
сябру, што вельмі яго пава­
жаю, і пачую ў адказ, што ён
мяне паважае яшчэ больш. І
мы  зноў  паціснем  па­муж­
чынску рукі, і захочам падма­
цаваць гэтыя словы добрай
чаркай, але высветліцца, што
пляшка ўжо пустая. Тады, гля­
нуўшы на маю расчараваную
фізіяномію,  падміргне  па­
змоўніцку сябра,  і выцягне
аднекуль пляскатую бутэльку
з замежнай наклейкай, якую
ягоная жонка была прыхава­
ла  на  Новы  год.  І  мы  зноў
цёпла і душэўна будзем гута­
рыць пра ўсё і аб усіх, толькі
я ўжо не буду памятаць, пра
што.

А назаўтра я прачнуся сас­
мяглы на канапе ў сябравай
кватэры,  і  мы  пап’ём  з  ім
моцнай бы дзёгаць гарбаты,
але пахмяляцца не будзем, бо
кожны  мае  шмат  працы,  і
нельга сабе дазволіць.

І я буду вяртацца дахаты
паўпустым тралейбусам,  і ў
галаве ў мяне не будзе ніякіх
думак, ад пакуль я не ўспом­
ню, што мы так і не дамовілі­
ся, дзе і як будзем сустракаць
Новы год.

Алег Аблажэй

Зміцер Вайцюшкевіч і Вера-
ніка Круглова спяваюць на
святкаванні 10-х угодкаў ле-
гендарнага «Народнага альбо­
му», Мінск, 19 снежня 2007
году.

ВАШ ЭЛЕКТРОННЫ АДРАС.

ДАРАГІЯ СЯБРЫ!
УЖО ВЕЛЬМІ ХУТКА – У СЯРЭДЗІНЕ СТУДЗЕНЯ 2008 ГОДУ – ПАВІНЕН ВЫЙСЦІ Ў СВЕТ СОТЫ НУМАР АДНОЎЛЕНАЙ ГАЗЕТЫ

“СВАБОДА”. У ЦЯПЕРАШНІМ СВАІМ ВЫГЛЯДЗЕ ЯНА ПАЧАЛА ДРУКАВАЦЦА НА ХВАЛІ НЕЗАБЫЎНЫХ
САКАВІЦКІХ ПАДЗЕЯЎ 2006-ГА Ў МІНСКУ.

100 НУМАРОЎ – ГЭТА НАША З ВАМІ, СЯБРЫ, ВЯЛІКАЕ ДАСЯГНЕННЕ. АСАБЛІВА КАЛІ ЎЛІЧЫЦЬ НЕСПРЫЯЛЬНЫЯ ЎМОВЫ, У ЯКІХ
СТВАРАЕЦЦА І ВЫХОДЗІЦЬ БЕЛАРУСКАЯ ГАЗЕТА “СВАБОДА”. ДЗЯКУЮЧЫ ВАМ, ВАШАЙ ПАДТРЫМЦЫ, ГАЗЕТА НАБЫВАЕ ЎСЁ

БОЛЬШУЮ ВЯДОМАСЦЬ І ПАПУЛЯРНАСЦЬ. ЯНА РАСПАЎСЮДЖВАЕЦЦА ВА ЎСІХ БЕЗ ВЫКЛЮЧЭННЯ РЭГІЁНАХ І БУЙНЫХ ГАРАДАХ
БЕЛАРУСІ. РАСЦЕ КОЛЬКАСЦЬ НАШЫХ АДНАДУМЦАЎ – ТЫХ, ХТО НЕ ПРОСТА ЧЫТАЕ І ВЫПІСВАЕ “СВАБОДУ”, АЛЕ

ДОБРААХВОТНА ДАПАМАГАЕ ЯЕ РАСПАЎСЮДУ, ПАШЫРЭННЮ КОЛА ЧЫТАЧОЎ.
МЫ НЕ ЗБІРАЕМСЯ ЗАДАВОЛІЦЦА НАШЫМІ СЦІПЛЫМІ ДАСЯГНЕННЯМІ. СЁННЯ МЫ ПІШАМ ПЕРАВАЖНА ПРА ТОЕ, ШТО
ЗАМОЎЧВАЮЦЬ АФІЦЫЙНЫЯ СМІ. АЛЕ НАША МЭТА – СТАЦЬ АГУЛЬНАНАЦЫЯНАЛЬНАЙ ДЭМАКРАТЫЧНАЙ ГАЗЕТАЙ НА

БЕЛАРУСКАЙ МОВЕ. І МЫ ЎПЭЎНЕНЫ, ШТО З ВАШАЙ ДАПАМОГАЙ ДАСЯГНЕМ ГЭТАЙ МЭТЫ.
У НАСТУПНЫМ ГОДЗЕ МЫ РАЗАМ З ВАМІ БУДЗЕМ АДЗНАЧАЦЬ НАДЗВЫЧАЙ ВАЖНУЮ ГІСТАРЫЧНУЮ ДАТУ — 90-ГОДДЗЕ

ЎТВАРЭННЯ БЕЛАРУСКАЙ НАРОДНАЙ РЭСПУБЛІКІ, З ЯКОЙ ПАЧАЛАСЯ НЕЗАЛЕЖНАСЦЬ БЕЛАРУСІ.
ПЕРАД ГЭТЫМ АДСВЯТКУЕМ 200-ГАДОВЫ ЮБІЛЕЙ КЛАСІКА БЕЛАРУСКАЙ ЛІТАРАТУРЫ ВІНЦЭНТА ДУНІНА-МАРЦІНКЕВІЧА.

АЛЕ НЕ ТОЛЬКІ СЛАЎНАЯ ГІСТОРЫЯ – У ПЕРШУЮ ЧАРГУ, СЁННЯШНІ ДЗЕНЬ ЗАСТАНЕЦЦА Ў ЦЭНТРЫ ЎВАГІ “СВАБОДЫ”.
ЗІМОЙ І ЎВЕСНУ МЫ З ВАМІ БУДЗЕМ ПЕРАЖЫВАЦЬ І АСЭНСОЎВАЦЬ САЦЫЯЛЬНЫЯ НАСТУПСТВЫ ПАВЫШЭННЯ ЦЭНАЎ НА

РАСІЙСКІЯ ЭНЕРГАНОСЬБІТЫ І ЯК ВЫНІК – РОСТУ ЦЭНАЎ НА ЎСЕ БЕЗ ВЫКЛЮЧЭННЯ ТАВАРЫ І ПАСЛУГІ.
УВОСЕНІ НАС ЧАКАЮЦЬ РОЗНЫЯ ПАВАРОТЫ І СУТЫКНЕННІ ПАЗІЦЫЯЎ У СУВЯЗІ З ВЫБАРАМІ Ў ПАЛАТУ ПРАДСТАЎНІКОЎ. ЦІ

СКАРЫСТАЮЦЦА ДЭМАКРАТЫЧНЫЯ СІЛЫ БЕЛАРУСІ ЧАРГОВЫМ ШАНЦАМ, КАБ ПАЧАЦЬ ДАЎГАЧАКАНЫЯ ПЕРАЎТВАРЭННІ Ў
БЕЛАРУСІ, ВЯРНУЦЬ ЯЕ Ў СЯМ’Ю ЕЎРАПЕЙСКІХ НАРОДАЎ?

НА ГЭТЫЯ І ІНШЫЯ ТЭМЫ МЫ БУДЗЕМ ПІСАЦЬ НА СТАРОНКАХ ГАЗЕТЫ “СВАБОДА”.
МЫ ЧАКАЕМ АД ВАС НОВЫХ СМС, ЛІСТОЎ У РЭДАКЦЫЮ З ВАШЫМІ ПАЖАДАННЯМІ І ЗАЎВАГАМІ.

УЖО НА КАЛЯДЫ Ў ІНТЭРНЭЦЕ З’ЯВІЦЦА АБНОЎЛЕНЫ САЙТ “СВАБОДЫ” – У РЭДАКЦЫІ БУДЗЕ БОЛЬШ МАГЧЫМАСЦЯЎ
ІНФАРМАВАЦЬ ЧЫТАЧОЎ, А Ў ЧЫТАЧОЎ – УДЗЕЛЬНІЧАЦЬ У НАШАЙ АГУЛЬНАЙ СПРАВЕ.

НОВЫ ГОД – НОВЫЯ ІДЭІ, НОВЫЯ ПЛАНЫ, НОВЫЯ ПУБЛІКАЦЫІ!
ЗАСТАВАЙЦЕСЯ З НАМІ!

ЗА НАШУ І ВАШУ “СВАБОДУ”!

ЧЫТАЙЦЕ І ВЫПІСВАЙЦЕ “СВАБОДУ”!!!


